
ва услубиёти кафедраси 

ўқитувчиси 

  

ҲАМКОРЛИКДАГИ ПЕДАГОГИК ЖАРАЁННИНГ ДИДАКТИК МАҚСАДИГА 

ЭРИШИШ ТЕХНОЛОГИЯСИ 
 

Ушбу мақолада ҳамкорликдаги педагогик жараённинг дидактик мақсади ва унга эришиш йўллари,  

ҳамкорликдаги фаолият технологияси ёрдамида таълим жараёнида амалга ошириладиган вазифалар, 

ҳамкорликдаги фаолиятнинг ўзига хос муайян таркибий қисмлари ва принциплари, ҳамкорликдаги ўқитишнинг 

янги шакллари, методлари ва усуллари баён қилинган. 

Таянч сўзлар: педагогик ҳамкорлик, ҳамкорлик стратегиялари, ўқитувчи фаолияти, дидактик мақсад, 

компетенция, ўқув ҳаракатлари, педагогик маҳорат, ўқувчилар. 

В данной статье описывается дидактическая цель совместного педагогического процесса и способы ее 

достижения, задачи, которые должны быть выполнены в учебном процессе с использованием совместной 

технологии, конкретные компоненты и принципы совместной деятельности, новые формы, методы и приемы 

совместного обучения. 

Ключевые слова: педагогическое сотрудничество, стратегии сотрудничества, педагогическая 

деятельность, дидактическая цель, компетентность, учебная деятельность, педагогическое мастерство, 

ученики. 

This article describes the didactic purpose of the collaborative pedagogical process and ways to achieve it, the 

tasks to be performed in the educational process using collaborative technology, specific components and principles of 

collaborative activities, new forms, methods and techniques of collaborative learning. 

Key words: pedagogical collaboration, collaboration strategies, teacher activities, didactic purpose, 

competence, learning activities, pedagogical skills, students. 

 

Республикамизда баркамол шахсни шакллантириш масалаларига катта эътибор қаратилиб, 

ёшлар ва уларнинг тарбияси масаласи давлат сиёсатининг устувор йўналиши даражасига кўтарилган. 

Хусусан, Ўзбекистон Республикасини янада ривожлантириш бўйича Ҳаракатлар стратегиясида 

“жисмонан соғлом, руҳий ва интеллектуал ривожланган, мустақил фикрлайдиган, қатъий ҳаётий 

нуқтаи назарга эга, Ватанга содиқ ёшларни тарбиялаш, демократик ислоҳотларни чуқурлаштириш ва 

фуқаролик жамиятини ривожлантириш жараёнида уларнинг ижтимоий фаоллигини ошириш” [1] 

каби муҳим вазифалар белгиланган. Бу эса, ўз навбатида, таълим тизимининг интеграциялашган 

мазмунига замонавий ёндашувларни сингдириш, таълим олувчиларда ҳамкорликка киришиш 

кўникмаларини ривожлантириш, таълим жараёнида фаолиятли ёндашувга асосланган ҳамкорлик 

стратегияларидан фойдаланишнинг педагогик-психологик жиҳатлари ва методик имкониятларини 

аниқлаштириш, ўқувчиларнинг гендер ва ёш хусусиятларини ҳисобга олган ҳолда ҳамкорликка 

киришиш суръати, даражаси, йўналганлигини аниқлаштириш, таълим жараёнида фаолиятли 

ёндашувга асосланган  ҳамкорлик стратегияларидан фойдаланиш тизимини устувор принциплар 

асосида  такомиллаштиришни тақозо қилади.  

Ҳамкорликдаги педагогик жараёнда ўқувчилар алоҳида-алоҳида тарзда ўз фаразларини илгари 

суришлари мумкин. Шу асосда улар ўқув вазифаларини биргаликда ечиш стратегияларини 

танлайдилар. Натижада бир-бирлари билан ўзаро ҳамкорлик ва мунозарага киришадилар. Бундай 

вазиятда қоидалар, усуллар, хулосаларнинг ўрни ва аҳамияти ўзгаради. Мазкур ҳолат жамоавий 

фаолият жараёнида вужудга келади ва унга тузатишлар киритиш имконини беради. Бу, ўз навбатида, 

ҳар бир ўқувчига ўзи учун йўл очиш ва илмий билимларни онгли тарзда қўллаш учун шароит 

яратади. Шунингдек, ҳамкорликдаги ижодий фаолиятга киришишларига кўмаклашади. Бунда ҳар бир 

ўқувчининг ташаббускорлиги ва мустақиллигига эътибор қаратиш талаб этилади. Бу ҳамкорликдаги 

педагогик жараёнда янги стратегияларни қўллаш учун асос бўлади.  

Ушбу жараёнда ўқувчилар олдига уларни ҳамкорликдаги фаолиятга ундовчи муаммоли 

топшириқлар қўйилади. Ижодий характердаги махсус топшириқлар синфдан-синфга 

мураккаблаштирилиши керак. Бунинг учун ўқувчиларнинг руҳий жараёнларини такомиллаштириш 

талаб этилади. Жумладан, уларнинг тасаввурларини кенгайтириш орқали қўйилган мақсадга 

эришилади. Шу мақсадда ҳамкорликдаги педагогик жараёнда ролли ўйинларга кенг ўрин ажратиш 

зарур. Бундай ролли ўйинлар ўқувчиларда хатти-ҳаракатларни ривожлантириш имконини беради. 

Шу асосда ўқувчиларнинг идроки, тасаввури ва ижодий фаолияти ривожланади.      

Ҳамкорликдаги педагогик жараённинг дидактик мақсади ўқувчиларнинг умумий 

ривожланишларини таъминлашдан иборат. Бундай мақсадга эришиш учун қуйидаги ҳолатларга 

эътибор қаратиш талаб этилади: 

1. Ўқувчиларнинг руҳий йўналишларини ривожлантириш ўзида ақл, ирода ва ҳиссиётларни 

мужассамлаштиради. Фикрий фаолиятни ривожлантириш эса буюмлар ва тушунчаларни 

таснифлашни тақозо қилади: топшириқлар ва масалаларнинг шартларини биргаликда таҳлил қилиш, 

хулосаларни шакллантириш кабилар. Умумлашмаларни шакллантириш ўқувчиларни индуктив ва 

дедуктив усулларни қўллашга йўналтиради.  Билим, кўникма ва малакалар ўқитиш ҳамда 

ҳамкорликдаги ўқув жараёнини ташкил этиш воситаси сифатида намоён бўлади. Ҳамкорликдаги 

педагогик жараён мазмуни, методлари, шаклларига бўлган асосий талаблар тизимнинг 

натижавийлигини белгилаб, ўқувчиларнинг қулай ва умумий ривожланишини таъминлашда ўз 

ифодасини топади.       

2. Ҳамкорликдаги педагогик жараён юқори даражада ташкил этилиши учун қийинчиликлар ва 

зиддиятларни бартараф этишнинг зарур стратегияларини қўллаш асосида кутилган самарадорликка 

эришиш имконияти туғилади. Қийинчиликларни бартараф этишга қаратилган чора-тадбирлар ҳар бир 

ўқувчининг индивидуал ривожланиш даражасини ҳисобга олган ҳолда ишлаб чиқилиши керак.  

3. Ўқув-методик мажмуаларда назарий билимларнинг етакчилик мавқеига эгалиги принципи 

татбиқ этилиб, ўқув материалларини жадал ўргатиш маромига амал қилиш талаб этилади. Мазкур 

ёндашув таълим сифатини таъминлаш имкониятига эгалиги билан алоҳида аҳамият касб этади. 

Ўқувчилар билимларни мустаҳкамлаш жараёнида шошмасликлари, шу билан бир қаторда бир жойда 

қотиб ҳам қолмасликлари керак. Таниш билимлар, тушунчалар, маълумотлар янги 

ўзлаштирилганлари билан ўзаро алоқадорликда идрок этилиши зарур. Ўқувчиларга ўқув 

материалларини бундай тарзда тақдим этиш уларнинг ўқув-билув жараёни олдига қўйган талабларни 

англаб етишларига кўмаклашади.   

4. Ҳамкорликдаги педагогик жараённинг асосий мақсадларидан бири ўқитувчиларнинг 

кундалик фаолиятлари ва ўқувчиларнинг билимлари бойишини таъминлашдан иборат. Ўқитишнинг 

методик тизими яхлит тизим сифатида кўп қирралилиги ва барча ўқув фанларини ўқитиш 

хусусиятларини мужассамлаштирганлиги билан алоҳида аҳамият касб этади.  

Турли ўқув фанлари доирасида ўқув материалларини ўқувчиларга тақдим этиш, методик 

тизимнинг типик ўзига хослиги ва дидактик принципларга мувофиқ келишини таъминлаш асосида 

уларнинг ривожланишига яхлит тарзда таъсир кўрсатиш имконияти яратилади. Ўқитувчи билан 

ўқувчилар ҳамда ўқувчилар билан ўқувчиларнинг ҳамкорликда фаолият кўрсатишларига эришиш 

учун муваффақият келтирадиган вазиятларни вужудга келтириш талаб этилади.  

Таълим мазмунини танлашда ўқувчиларда ақлий ва жисмоний фаолият  усулларини бир йўла 

ривожлантириш, ўқув жараёни мазмунини ўзлаштиришда уларнинг истиқболга йўналтирилган 

муваффақиятли фаолиятларини ташкил этиш, ўқув машқларини тушунишлари, ўқитувчи-ўқувчи, 

ўқувчи-ўқувчи орасидаги ҳамкорлик муносабатларини йўлга қўйиш, муваффақият вазиятларида ҳар 

бир таълим олувчининг самарали фаолият кўрсатишини таъминлашни назарда тутиш зарур.  

Ўқувчилар учун мўлжаланган ақлий ҳамда жисмоний машқлар ўқитувчи томонидан 

ўқитишнинг янги шакллари, методлари ва усулларини тақдим этиш асосида такомиллаштирилади. 

Бундай воситалар сирасига ҳамкорликдаги ўқув ишлари учун мўлжалланган топшириқлар, мантиқий 

характердаги машқлар, ўқувчиларни атроф-муҳит билан таништиришга бағишланган саволлар ва 

топшириқлар, бир-бирини назорат қилиш ва баҳолашга йўналтирилган топшириқлар ҳамда туркум 

машқларни киритиш мумкин. 

Ақлий ҳамда жисмоний машқларни танлашда ҳамкорлик принципига таяниш кутилган 

самарадорликка эришиш имконини беради. Чунки ҳамкорликдаги фаолият технологияси ёрдамида 

таълим жараёнида қуйидаги вазифалар ҳал қилинади: 

- ўқувчиларга ўз ақлий ва жисмоний имкониятларини тўлиқ рўёбга чиқаришлари учун 

кўмаклашиш, уларнинг ўзига хос хусусиятларини намоён қилишларига шароит яратиш; 

- ўқувчиларда ҳамкорликдаги фаолиятни амалга ошириш, ўзаро мулоқотга киришишлари 

учун зарур бўлган шахсий сифатларни шакллантириш; 

- ҳамкорликдаги фаолият жараёнида ҳар бир ўқувчининг қалбан ҳамда ҳиссий жиҳатдан 

осойишталигини таъминлаш кабилар. 

Бугунги кунда ўқувчиларнинг ҳамкорликдаги ўқув фаолиятларининг натижаси етарлича 

самарали эмаслиги ҳақида кўп гапирилмоқда. Мазкур самарадорликни таъминлаш йўллари, усуллари 

изланмоқда. 

Маълумки, ўқувчининг ўқув фаолияти босқичма-босқич, изчил ривожланиш характерига эга 

бўлиб, бунинг учун у, биринчи навбатда, ушбу фаолиятга киришиш тажрибасини ўзлаштириши 

лозим. Чунки инсон муайян фаолиятда самарадорликка эришиш учун зарур тажрибага эга бўлиши 

талаб этилади. Ўқувчининг ўқув фаолияти, биринчи навбатда, унинг ўзига йўналтирилган бўлиши 

керак. Ўқувчилар нафақат билимларни эгаллашлари, балки уни ўзлаштириш усулларини ҳам билиб 

олишлари лозим. 

Ўқувчилар ўқиш, ёзиш, ҳисоблаш, жисмоний машкларни бажариш кўникмаларини эгаллар 

эканлар, улар дастлаб ўз хатти-ҳаракатларини ўзгартиришлари, ўқув жараёнига мослашишлари 

лозим. Шундагина улар ўзларини ўраб турган маданий муҳитни ўқув ҳамда ақлий ҳаракатлар 

ёрдамида ўзлаштирадилар. Ўқувчи ўзининг олдинги ва ҳозирги қиёфасини таҳлилий фаолияти 

натижасида қиёслайди. Ўқувчиларнинг шахсий ўзгаришлари уларнинг ютуқлари сифатида намоён 

бўлади. 

Ўқувчининг ўқув фаолиятидаги ўзига хос ҳолат – ўз-ўзини таҳлил қилиши, ўзи эришган янги 

ютуқларини кузатиши ва ўзгаришларни қайд этишида намоён бўлади. Ҳар бир ўқувчи “Мен бу ишни 

бажара олмадим”, “Бунисини эса бажара оламан”, “Бўлди”, “Эришдим” деб айта олиши учун ўзи ва 

синфдошларининг ўқув фаолиятини чуқур таҳлил қила олиши керак. Бунинг учун у ўзи ва 

синфдошларининг ютуқлари ҳамда фаолиятидаги ўзгаришларни баҳолай олиши лозим. Бунинг учун 

ўқувчи айни бир ватқнинг ўзида ўзгара олиши керак.  Энг муҳими мазкур ўзгаришни унинг ўзи 

амалга ошириши лозим. Агар ўқувчи такомиллашган ўқув фаолияти орқали ўзи ва синфдошларидаги 

ўзгаришларни таҳлил қила олса, у ўз-ўзини ривожлантира олиши мумкин. Бу ўқувчиларнинг руҳий 

жиҳатдан ўқув фаолиятига тайёрлиги, мазкур фаолият билан бандлигидан далолат беради. 

Ўқувчиларнинг ўқув фаолиятларини таҳлил қилар эканмиз, улар ўз-ўзларини қандай 

баҳолашларига ҳам эътибор қаратишимиз лозим. Ўзларининг баҳолашга оид ҳаракатлари туфайли 

ўқувчилар билим, кўникма ва компетенцияларни қай даражада ўзлаштирганликларини аниқлай 

оладилар. Шундагина улардан талаб қилинган ҳаракат усулларини қанчалик мақсадга мувофиқ 

тарзда бажарганликлари аниқ намоён бўлади. Натижада улар мазкур усуллардан кўплаб амалий 

характердаги топшириқларни бажаришда унумли фойдаланиш тажрибасига эга бўладилар. Шу 

тариқа ўқувчиларнинг ўз фаолиятлари натижаларини аниқлашда баҳо таянч восита ҳисобланади. 

Бундай ўқув фаолияти ўқувчининг тараққиёти ҳамда ўзлаштириш даражасига сезиларли ижобий 

таъсир кўрсатади. Агар ўқитувчи ўқувчиларнинг ҳамкорликдаги ўқув фаолиятларини нотўғри ташкил 

этган бўлса баҳолаш ўзининг барча вазифаларини бажара олмайди. Ҳамкорликдаги ўқув фаолияти 

ўқувчилардаги шахсий ўзгаришларни таҳлил қилишдан бошланиши керак. Ўқитувчи ўқувчиларни 

баҳолар экан, ўқувчилар ўз-ўзлари ва синфдошлари фаолияти натижаларини баҳолашни ўрганадилар. 

Ўқувчиларнинг биргаликдаги ўқув фаолиятлари ўзининг муайян таркибий қисмларига эга. Ҳар 

бир таркибий қисм иккинчиси билан ўзаро чамбарчас боғланган бўлади. Жумладан: 

1) ўқув топшириғи – бу ўқувчилар биргаликдаги фаолият жараёнида нималарни 

ўзлаштиришлари кераклиги ҳамда уларни эгаллаш усулларини ўз ичига олади; 

2) ўқув ҳаракатлари – бу ўқувчилар биргаликдаги ўқув ҳаракатлари жараёнида нима 

қилишлари кераклиги, ўзлаштирилган ҳаракат намунасининг шаклланиши ҳамда ушбу ҳаракатни 

амалга ошира олишлари лозимлигини кўрсатади; 

3) назорат ҳаракатлари – бу жараёнда ўқувчилар ўзлари амалга оширган ҳаракатлари билан 

намунадагисини ўзаро қиёслайдилар; 

4) баҳолаш ҳаракатлари – ўқувчиларнинг ҳамкорликдаги фаолият жараёнида эришган 

натижаларини аниқлаш, улардаги ўзгаришлар даражасини баҳолашда намоён бўлади. 

Ўқув фаолиятининг мазкур таркиби унинг тўлақонли шакли ҳисобланади. Ўқув фаолиятининг 

бундай таркиби босқичма-босқич шаклланади. Бошланғич синф ўқувчиларида эса ўқув фаолиятининг 

бундай таркибини шакллантириш узоқ давом этадиган ҳамкорликдаги дидактик жараёнда амалга 

ошади. Баъзи ҳолларда ўқувчилар ўзлари ва гуруҳдошларининг ютуқларини аниқ ва тўғри баҳолашга 

интиладилар. Бунинг учун улар топшириқларни тушунишлари ва ўзлари ҳамда гуруҳдошларининг 

ютуқларини текшириш ва баҳолаш усулларини билишлари лозим. Буларнинг барчаси ўқитувчи 

томонидан ўқувчиларнинг ҳамкорликдаги ўқув фаолияти қай даражада ташкил этилганлигига боғлиқ. 

Шунингдек, ўзлаштириладиган ўқув материаллари, бажариладиган машқларнинг аниқ мазмуни ва 

ўқувчилар фаолиятининг ўзига хослиги ҳам бу тизимда муҳим ўрин эгаллайди. Масалан, 

ўқувчиларни матнларни ўқишга ўргатишда уларга сўзларни ўқиш ва таҳлил қилишнинг асосий 

усулларини ўргатиш талаб этилади. Жисмоний машқларни бажаришга ўргатишда ўқитувчи 

ўқувчиларга ўз-ўзи ва тенгдошларининг ҳаракатларини назорат қилиш усулларини ўргатиши лозим.  

Таълим жараёни субъектларининг ҳамкорликдаги фаолиятини ривожлантиришда муайян 

принципларга таяниш лозим. Ўқув жараёнининг очиқлиги, компетенциявий ёндашувга асосланиши, 

унда лойиҳачилик ва жамоавий ёндашувнинг устуворлиги, лидерларни аниқлаш ва намоён этишнинг 

танловга асосланганлиги, янги ёндашувларнинг амалиётга муваффақиятли татбиқ этилиши, комплекс 

ечимларнинг манзилли йўналтирилганлиги ва қабул қилинадиган ечимларнинг ишчанлик 

характерига эгалиги муҳим аҳамиятга молик.   

